
1. Անհրաժեշտությունը 
«Հայաստանի Հանրապետության կառավարության 2026 թվականի մայիսի 8-ի N 640-Լ որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) ընդունումը պայմանավորված է 2026 թվականի մայիսի 8-ի N 640-Լ որոշման մեջ տեղ գտած անճշտությունները ճշգրտելու անհրաժեշտությամբ։
2. Ընթացիկ իրավիճակը և առկա խնդիրները
«2026 թվականին կաթի արտադրության համար սուբսիդավորման տրամադրման միջոցառումը հաստատելու մասին» Հայաստանի Հանրապետության կառավարության 2026 թվականի մայիսի 8-ի N 640-Լ որոշմամբ նախատեսված է սուբսիդավորում տրամադրել այն բոլոր տնտեսավարող սուբյեկտներին, որոնց տնօրինած կովերի թիվը գերազանցում է 2 գլուխը։ Սակայն, միաժամանակ սահմանափակվում է սուբսիդավորվող կովերի գլխաքանակը՝ մինչև 20 գլուխը ներառյալ։ Փաստացի, սուբսիդավորման ենթակա կովերի առավելագույն թիվը կարող է կազմել 18 գլուխ, իսկ 1 կովի հաշվով սուբսիդավորման գումարը սահմանվել է 15,0 հազար դրամ։ Ակնկալվում է, որ սուբսիդավորման ենթակա կովերի առավելագույն թիվը չի գերազանցի 90,0 հազարը, իսկ սուբսիդավորման համար անհրաժեշտ գումարը կկազմի 1 մլրդ 350 մլն դրամ։		Հաշվարկների համար հիմք են հանդիսացել Հայաստանի վիճակագրական կոմիտեի հրապարակած կովերի գլխաքանակի տվյալները՝ 2026 թվականի հունվարի 1-ի դրությամբ, իսկ սուբսիդավորման համար հաշվի է  առնվել 2026 թվականի ապրիլի 1-ի դրությամբ փաստացի առկա և գյուղատնտեսական կենդանիների հաշվառման տեղեկատվական համակարգում հաշվառված կովերի թիվը։	
Վերլուծությունները ցույց են տալիս, որ հունվար-ապրիլ ամիսների ընթացքում կովերի վաճառքի կամ սպանդի ենթարկելու, ինչպես նաև գյուղատնտեսական կենդանիների հաշվառման տեղեկատվական համակարգում հաշվառված չլինելու հետևանքով, սուբսիդավորման ենթակա կովերի իրատեսական թիվը կարող է նվազել 10-11 %-ով կամ գրեթե 10 հազար գլխով։ Քանի որ փոխհատուցման համար անհրաժեշտ ֆինանսական միջոցների հաշվարկներում հաշվի է առնվել կովերի՝ տեսականորեն հնարավոր առավելագույն թիվը, իսկ սուբսիդավորման ենթակա կովերի փաստացի գլխաքանակը կկազմի 10 հազարով պակաս, ապա այդ տարբերության հաշվին հնարավոր է սուբսիդավորվող կովերի առավելագույն թիվը 18-ից հասցնել 20 գլխի, որի հետևանքով ավելացվող կովերի ընդհանուր թիվը չի գերազանցի 10 հազարը և կպահպանվի որոշմամբ նախատեսված գլխաքանակի (90 հազար) սահմաններում և լրացուցիչ ֆինանսական անհրաժեշտություն չի առաջանա։
Միաժամանակ, նկատի ունենալով գյուղատնտեսական աշխատանքների եռուն շրջանը սկսելու հանգամանքը, անհրաժեշտություն է առաջացել երկարաձգել շահառուների կողմից դիմումների ներկայացման  վերջնաժամկետը։
3. Կարգավորման նպատակը և բնույթը
Նախագծով նախատեսվում է սուբսիդավորման ենթակա կովերի առավելագույն գլխաքանակը 18-ից հասցնել 20-ի, որի համար անհրաժեշտ է ՀՀ կառավարության 2026 թվականի մայիսի 8-ի N 640-Լ որոշմամբ հաստատված հավելվածի 4-րդ կետի 2-րդ ենթակետում «20» թիվը փոխարինել «22» թվով, իսկ «18» թիվը՝ «20» թվով։ Հաշվի առնելով գյուղատնտեսական աշխատանքներում տնտեսավարող սուբյեկտների խիստ ներգրավվածության հանգամանքը, նախատեսված է երկարաձգել շահառուների կողմից դիմումների ներկայացման ժամկետը։
4. Նախագծի մշակման գործընթացում ներգրավված ինստիտուտները և անձինք
ՀՀ կառավարության որոշման նախագիծը մշակվել է ՀՀ էկոնոմիկայի նախարարության կողմից՝ հաշվի առնելով կաթի արտադրությամբ զբաղվող տնտեսավարող սուբյեկտների առաջարկությունը և իրականացված վերլուծությունները հավաքագրված օպերատիվ տեղեկատվությունը:
5. Ակնկալվող արդյունքը
Նախագծի ընդունման պարագայում հանրապետության մարզերի կովերի անմշակ կաթի արտադրությամբ զբաղվող տնտեսավարող սուբյեկտները առավելագույնը 18 կովի փոխարեն կստանան 20 գլխի համար սահմանված ֆինանսական աջակցություն։
6․ Նախագծի ընդունման կապակցությամբ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունման դեպքում ֆինանսական միջոցների փոփոխության անհրաժեշտություն չկա։  
7․  Կապը ռազմավարական փաստաթղթերի հետ:
	Նախագծի ընդունումը բխում է ՀՀ կառավարության 2021 թվականի նոյեմբերի 18-ի N 1902-Լ որոշումով հաստատված՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի՝ էկոնոմիկայի նախարարության բաժնի «9․4․ Ագրոպարենային արտադրանքի իրացման և արտահանման խթանում» միջոցառումից։
	8․ Այլ տեղեկություններ
	Այլ տեղեկություններ չկան։
















